
 Marilah kita bersama-sama mengucapkan ucapan

takziah atas meninggalnya dua rakan sejawat yang telah tua,

saudara Abdul Muis dan Parada Harahap – mudah-mudahan

dilimpahi Tuhan roh-roh beliau itu. Sebaliknya kita

masih terkelindan kepada rakan kita Awang Sulong,

dikatakan meninggal tidak ada kuburnya – dikatakan hilang

tak tahu rimbanya – masih di dalam misteri lagi.

Walhasil kawan yang bersimpati tak tahu nak buat apa.

*                 *                 *

 Ada satu riwayat pernah terjadi peristiwa menyuruh

orang “tughuun”. Kerana masa itu aku

berkuasa; aku mudah sahaja menyuruh orang turun

dari atas tangga – ertinya seseorang pekerja yang 

bekerja dibawahnya serta-merta disuruh berhenti kerja.

Tetapi rupanya Tuhan adil – kalau orang berbuat

sewenang-wenangnya akhirnya awak sendiri kena seperti itu.

Siapa orang ini? Rakan tentu tahu sama tahulah!

*                 *                 *

PETIR telah menang – kemenangannya disambut dengan meriah

dan gembira sehingga perarakan diadakan – mercun

dibakar nampaknya sebagai tradisi mereka. Bagus!

Tetapi dilupakan perbuatan anak-anak seperti itu

membawa kesan yang tidak baik, orang lain marah.

Untungnya hal ini dapat di“mengerti” oleh pemimpin-pemimpin

PETIR yang segera mengharamkan perarakan dan sambutan-sambutan

kemerdekaan itu. Tetapi dengan ini adakah lukanya yang

terjadi sebab itu telah hilang? Tanya bung Lee Kuan Yew!

*                 *                 *

Sukarno bilang dia tidak mau jadi diktator

tetapi dia juga tidak mau takluk kepada keputusan

constituency yang tidak dapat suara penuh mengenai

maksudnya berbalik kepada dasar 1945. Apa bezanya

bung?

*                 *                 *

 Pegawai-pegawai kerajaan, dengan adanya kerajaan baharu

di Singapura ini, telah terasa benar akibatnya iaitu gaji

kena potong . . . langkah diambil kerana “jimat cermat”.

Langkah ini diambil dengan cergas – tidak pakai

runding lagi dan kerana itu masing-masing pegawai-pegawai

itu sekarang buat “belanjawan” – orang gaji

buang – kain baju cuci sendiri – motokar

kurangkan pakai – pakai kenderaan bersama – bas.

Teksi akan rugi, kurang orang naik, perbelanjaan

pasar akan kurang. Yang untung siapa – harus

syarikat bas!

*                 *                 *

 Langkah jimat cermat Singapura supaya jangan

kurang belanja sebenarnya satu perkara yang baik. Kurang

wang berhutang untuk menutup kekurangan belanja kelak

akan menurunkan taraf seseuah1 negeri. Adakah langkah

kurangkan belanja dari Singapura akan ditiru oleh 

Persekutuan yang terus-menerus mencari hutang di luar

negeri? Soalnya adalah terpulang kelak kepada kerajaan

baru sesudah pilihanraya Persekutuan bulan August

hadapan. Adakah Tengku akan melangkah berjimat sebelum

habis? Masing-masing kita lihat!

– Cemeti al-Farouk.

1 kesilapan ejaan, sebetulnya ‘sesebuah’


